
હિમાલય ઉવાચ ।
પ્રસીદ દક્ષયજ્ઞઘ્ન નરકાર્ણવતારક ।
સર્વાત્મરૂપ સર્વેશ પરમાનન્દવિગ્રહ॥ ૬૩॥
ગુણાર્ણવ ગુણાતીત ગુણયુક્ત ગણેશ્વર ।
ગુણબીજ મહાભાગ પ્રસીદ ગુણિનાં વર॥ ૬૪॥
યોગાધાર યોગરૂપ યોગજ્ઞ યોગકારણ ।
યોગીશ યોગિનાં બીજ પ્રસીદ યોગિનાં ગુરો॥ ૬૫॥
પ્રલયપ્રલયાદ્યૈકભવપ્રલયકારણ ।
પ્રલયાન્તે સૃષ્ટિબીજ પ્રસીદ પરિપાલક॥ ૬૬॥
સંહારકાલે ઘોરે ચ સૃષ્ટિસંહારકારણ ।
દુર્નિવાર્ય   દુરારાધ્ય ચાશુતોષ પ્રસીદ મે॥ ૬૭॥
કાલસ્વરૂપ કાલેશ કાલે ચ ફલદાયક ।
કાલબીજૈકકાલઘ્ન પ્રસીદ કાલપાલક॥ ૬૮॥
શિવસ્વરૂપ શિવદ શિવબીજ શિવાશ્રય ।
શિવભૂત શિવપ્રાણ પ્રસીદ પરમાશ્રય॥ ૬૯॥
ઇત્યેવં સ્તવનં કૃત્વા  વિરરામ હિમાલયઃ ।
પ્રશશંસુઃ સુરાઃ સર્વે મુનયશ્ચ ગિરીશ્વરમ્॥ ૭૦॥
હિમાલયકૃતં સ્તોત્રં સંયતો યઃ પઠેન્નરઃ ।
પ્રદદાતિ શિવસ્તસ્મૈ વાઞ્છિતં રાધિકે ધ્રુવમ્॥ ૭૧॥
ઇતિ શ્રીબ્રહ્મવૈવર્તપુરાણે શ્રીકૃષ્ણજન્મખણ્ડે પૂર્વે

ચતુશ્ચત્વારિંશાધ્યાયાન્તર્ગતં 
હિમાલયકૃતં શિવસ્તોત્રં સમાપ્તમ્ ।

બ્રહ્મવૈવર્તપુરાણ । શ્રીકૃષ્ણજન્મ, પૂર્વભાગ । અધ્યાય ૪૪/૬૩-૭૧॥

